
Arartekoaren 2023R-1254-22 Ebazpena, 2023ko maiatzaren 4koa. Honen bidez, 
Eusko Jaurlaritzako Lurralde Plangintza, Etxebizitza eta Garraio Sailari gomendatzen 
zaio etxebizitza birgaitzeko dirulaguntza baten izapidetze elektronikoa berrikus 
dezala.  

Aurrekariak

1. Arartekoak herritar baten kexa izapidetzeko onartu zuen. Horren bidez, herritarrak 
azaldu zuen ez zegoela ados Arabako Etxebizitza Lurralde Ordezkaritzak etxebizitza 
birgaitzeko dirulaguntza bat aitortzeko eskaera telematiko bati ez erantzutearekin. 

Zehazki, 2020ko ekainaren 15ean, Euskal Autonomia Erkidegoko (aurrerantzean 
EAE) erregistro elektroniko orokorraren bidez kexagileak eskatu zuen 2006ko 
abenduaren 29ko aginduan jasotako dirulaguntza bat aitortzeko. Horretarako, garai 
batean Eusko Jaurlaritzaren Ingurumen, Lurralde Plangintza eta Etxebizitza Saila 
zenak elektronikoki aurkezteko prestatutako eredu espezifikoa erabili zuen. Halaber, 
pertsona fisikoen errentaren gaineko zergaren agiri bat aurkeztu zuen, bai eta kan-
bizitza jasotzen zuen beste bat, diru-sarrerak bermatzeko errenta jasotzeari 
dagokiona eta errolda-agiria ere.

Eskaera telematikoki formalizatu ostean, erregistro elektronikoak zegokion 
egiaztagiria igorri zion, nahitaezko erregistro-zenbakia eta jasotzeko data barne.

Hala ere, kexagileak Arartekoari jakinarazi zion harrituta zegoela, bi urte geroago 
ere ez baitzuen inolako erantzunik jaso eskaera horretarako. Adierazi zuen argi eta 
garbi gainditu zela garai horretan Arabako Etxebizitza Lurralde Ordezkaritzak 
ebazteko eta jakinarazteko ezarritako sei hilabeteko epea. Hori dela eta, 
erreklamazio bat jarri zuen Eusko Jaurlaritzak gaitutako postontzian eta informazioa 
eskatu zuen bere eskaeraren izapidetze-egoerari buruz. 

Alabaina, kexagileak adierazi zuen azken erreklamazio horri ere ez ziotela erantzun.

2. Azaldutako egitateak ikusita, Arartekoak hasierako laguntza-eskaera igorri zion 
Eusko Jaurlaritzaren Lurralde Plangintza, Etxebizitza eta Garraio Sailari. 

Idazkian Arartekoak informazioa eskatu zuen Arabako Etxebizitza Lurralde 
Ordezkaritzak etxebizitza birgaitzeko dirulaguntzaren eskaera izapidetzean egindako 
jarduketei buruz. 

Halaber, Arartekoak adierazi zuen jakin nahi zuela zergatik ez zioten erantzun 
aurkeztutako aitortzeko eskaerari denbora horretan guztian zehar. 

Era berean, Arartekoak gogorarazi zuen isiltasuna onespentzat jotzen dela garai 
horretan aipatutako dirulaguntzei buruz indarrean zegoen araudiaren arabera. 

Azkenik, Arartekoak aldez aurretiko gogoeta batzuk helarazi zizkion; horiek geroago 
azalduko ditugu, errepikakorrak ez izateko.

3. Laguntzeko eskaera horri erantzuteko, Eusko Jaurlaritzaren Lurralde Plangintza, 
Etxebizitza eta Garraio sailburuaren kabineteko zuzendariaren erantzuna sartu zen 
erakunde honen erregistroan, eta, horrekin batera, Arabako Etxebizitza lurralde 
Ordezkaritzak egindako txosten bat erantsi zen. 

Bidalitako idazkiak Arabako Etxebizitza Lurralde Ordezkaritzak egindako 
izapidetzearen berri eman zion Arartekoari. Zehazki, baieztatu zuen kexagileak

- “…presentó, a través del Registro Electrónico General, solicitud de ayudas 
para la rehabilitación de vivienda particular (…) dando lugar a la incoación 
del expediente 2020/xxx493.”

Halaber, txostenak honako hau gaineratu zuen: 

- “Con fecha 20 de julio de 2020, se notificó a través del canal de 
comunicación electrónico escrito en el que se le informaba sobre la 
existencia, para este procedimiento, de una tramitación específica y se le 
comunicaban los canales adecuados a través de los que presentar su 
solicitud de ayudas.

Transcurrido el plazo de diez días sin que (…) hubiera accedido a la 
notificación esta se consideró rechazada, procediéndose al cierre del 
expediente iniciado en el Registro Electrónico General.” 

Era osagarrian, aipatutako izapidetze espezifikoaren eta aukeratutako bitarteko 
elektronikoaren harira, Arabako Etxebizitza Lurralde Ordezkaritzak adierazi zuen 
EAEko Administrazio Orokorraren egoitza elektronikoak berak honako informazio 
hau jasotzen zuela:

- “Antes de rellenar y enviar el formulario, es necesario que la persona 
solicitante compruebe si la petición corresponde a la solicitud de un trámite 
que ya tiene un formulario específico y si se puede hacer en línea buscador 
de trámites. Si ya existe un procedimiento electrónico específico o 
formulario normalizado su registro será RECHAZADO.1 “.

-
Horregatik guztiagatik, honako hau erabaki zuen kexagileak erregistro elektroniko 
orokorraren bidez aurkeztutako eskaeraren harira: 

1 Arabako Etxebizitza Lurralde Ordezkaritzak jarri du azpimarra.

- “…se consideró rechazada, procediéndose al cierre del expediente, sin más 
trámite.” 

Arabako Etxebizitza Lurralde Ordezkaritzak ez zuen inolako gogoetarik adierazi 
postontzi elektroniko bidez eskatutako informazioari erantzunik ez emateko 
arrazoiari buruz.

Era berean, ez zuen inolako dokumentaziorik eman erantzunean adierazitako 
egitateak egiaztatzen zituenik. 

4. Arrazoi hori dela eta, Arartekoak berriz ere eskatu zuen Eusko Jaurlaritzako 
Lurralde Plangintza, Etxebizitza eta Garraio Sailaren laguntza.

Bigarren idazki horretan, Arartekoak erregistro elektroniko orokorraren konfigurazio 
juridikoari buruzko zenbait gogoeten berri eman zuen eta eskatu zuen, egoitza 
elektronikoan jasotako abisuaz gain, etxebizitza birgaitzeko dirulaguntza aitortzeko 
kexagilearen eskaera ukatzeko baliatutako argudio juridikoak jakinarazteko. 

Azkenik, Arartekoak eskatu zuen espediente elektronikoan zegoen 
dokumentazioaren kopia bidaltzeko. 

5. Bigarren informazio-eskaera horri erantzuteko, Eusko Jaurlaritzaren Lurralde 
Plangintza, Etxebizitza eta Garraio sailburuaren kabineteko zuzendariaren beste 
erantzun bat sartu zen erakunde honen erregistro elektronikoan, eta, horrekin 
batera, beste txosten juridiko bat bidali zuen, ia erabat errepikatzen zuena 
lehenengo erantzunaren edukia. Horren bidez, adierazitako argudioak eta eskaera 
ukatzeko erabakia berretsi zituen, dirulaguntza aitortzeko eskaera bitarteko 
espezifikotik egin behar zelako, eta ez orokorretik. 

Hori horrela, bidalitako txostenak  ez zuen inolako argudio juridikorik jaso arau-
manu zehatzari buruz, zeinagatik Arabako Etxebizitza Lurralde Ordezkaritzak 
erabaki baitzuen erregistro elektroniko orokorra ez zela bitarteko egokia etxebizitza 
birgaitzeko dirulaguntza aitortzeko eskaera bat aurkezteko. 

Azkenik, bidalitako erantzunarekin batera espediente elektronikoan zegoen 
dokumentazioa bidali zen. 

6. Horrenbestez, beharrezko egitateak eta zuzenbide-elementuak daude, eta 
horregatik honako gogoeta hauek egiten dira

Gogoetak

1. Administrazio elektroniko zein administrazio-jarduketa automatizatu deritzonak 
helburu gisa du interes orokorra ahalik eta hoberen asetzea eta administrazioaren 
eraginkortasun-printzipioa hobeto betetzea.

Ildo horretatik, Euskal Autonomia Erkidegoko Sektore Publikoari buruzko 
maiatzaren 12ko 3/2022 Legearen 68. artikuluak honela definitzen du 
administrazio elektronikoa: “hurbiltasuna, gardentasuna, bizkortasuna eta 
efizientzia lortzeko tresna eta bidea da”. Gainera, administrazioaren jarduketa 
elektronikoak, beste zenbait printzipioz gain, honen araberakoa izan behar du: 
“Legezkotasun-printzipioa, herritarrek berme juridiko guztiak izan ditzaten Euskal 
Autonomia Erkidegoko sektore publikoarekin dauzkaten harreman elektronikoetan.”

Ildo horretatik, Administrazio Publikoen Administrazio Prozedura Erkidearen urriaren 
1eko 39/2015 Legearen 14. artikuluak, bai eta, neurri handi batean, Euskal 
Autonomia Erkidegoko Sektore Publikoari buruzko Legearen 69. artikuluak ere, 
jasotzen dute herritarrek eskubidea dutela administrazio publikoekin harreman 
elektronikoak izateko.

Hala ere, administrazioarekin elektronikoki harremanetan jartzeak berak ez dakar 
eredu berri bat sortzea. Izan ere, gogoan izan behar dugu administrazio-prozedura 
elektronikoa eta administrazio prozedura erkidea ez direla desberdinak, prozedura 
elektronikoak teknologia berriak prozedura erkidean aplikatzean datza eta.

2. Puntu zehatz honetan merezi du gogoratzeak kexagileak, Administrazio Prozedura 
Erkidearen Legearen 66,6 artikuluarekin bat etorriz, garai hartan Eusko 
Jaurlaritzako Ingurumen, Lurralde Plangintza eta Etxebizitza Saila zenak egindako 
formulario espezifikoa eskuratu zuela. Formularioa eskuratu zuenean, digitalki bete, 
eskatutako dokumentazioa erantsi eta EAEko Administrazioaren erregistro 
elektroniko orokorraren bidez formalizatu zuen. 

Hori behar bezala egiaztatzeko, kexagileak dokumentazioa aurkeztu izanaren 
egiaztagiria froga bezala baliatu zuen, eta bertan eskaera erregistratzeko eta 
jasotzeko datak egon ziren adierazita. 

Are gehiago, Arabako Etxebizitza Lurralde Ordezkaritzak emandako informazioaren 
arabera, eskaera aurkezteak eragin zuen 2020/xxx493 espedientea hastea.

Hala, kexagileak kexa-idazkian azaldu zuen bezala, uneoro uste izan zuen eskaera 
behar bezala aurkeztu zuela eta izapidetzen ari zirela. Halaber, gaineratu zuen 
Arabako Etxebizitza Lurralde Ordezkaritzaren komunikaziorik eta errekerimendurik 
ezak, bai eta dirulaguntza horiek izapidetzeko ohiko atzerapenak ere, berretsi egin 
zutela bere eskaera aztertzeko bidean zegoelako ustea. 

Alabaina, kexa-espediente hau izapidetu arte kexagileak ez du jakin bere eskaera 
inolako aurretiazko izapidetzerik gabe ukatu egin zutela, Arabako Etxebizitza 
Lurralde Ordezkaritzak jo baitzuen eskaera aurkezteko bitartekoa ez zela egokia 
izan. 

3. Egia da ere, Arabako Etxebizitza Lurralde Ordezkaritzak emandako informaziotik, 
Arartekoak egiaztatu ahal izan duela orduan Eusko Jaurlaritzako Ingurumen, 
Lurralde Plangintza eta Etxebizitza Saila zenak administrazio-egintza bat jakinarazi 
ziola elektronikoki kexagileari. 

Hala ere, Arartekoak ez du jakin zein den jakinarazitako egintzaren edukia. 
Bidalitako egiaztagirian, jakinarazitako egintza beste batzuk gisa baino ez da 
sailkatzen, eta erantsi den eta jakinarazitako edukiaren froga gisa balio behar duen 
dokumentuak 2022ko uztailaren 20ko data du, baina jakinarazpen elektronikoaren 
egiaztagiriak dio 2020ko uztailaren 31n, 00:15:31n ukatu zela.  
 
Arabako Etxebizitza Lurralde Ordezkaritzak beste eskaera bat formulario 
normalizatu bidez edo izapidetze elektroniko espezifiko bidez egiteko beharrari 
buruzko informazio-ohar bat elektronikoki jakinarazi izana gorabehera, behar bezala 
egiaztatu da ebazteko eskumena zuen organoak hasieratik argi eta garbi jakin zuela 
kexagileak eskaera bat egin zuela.

Izan ere, Arabako Etxebizitza Lurralde Ordezkaritzak eskaera bitarteko egokien 
bidez formalizatzeko ezarritako eskakizunak baino ez zuen eragotzi etxebizitza 
birgaitzeko dirulaguntza aitortzeko prozedura behar bezala antolatzea eta 
bideratzea.

Edonola ere, nahiz eta Arartekoak laguntzeko zenbait eskaera bidali dizkion Eusko 
Jaurlaritzako Lurralde Plangintza, Etxebizitza eta Garraio Sailari, ez du arrazoitutako 
erantzunik jaso arau-manuari buruz, zeinagatik erabaki baita etxebizitza birgaitzeko 
dirulaguntzek izapidetze elektroniko espezifiko baten menpe egon behar dutela eta 
beharrezkoa dela bitarteko egokien bidez izapidetzea, baina erregistro elektroniko 
orokorrak ez duela horretarako balio.

4. Administrazio Prozedura Erkidearen Legearen 16. artikulua da erregistroen legezko 
araudiaren nukleoa. Bertan daude jasota erregistro-idazpenen sortzeko eta 
jarduteko araubidea, administrazio publikoen erregistroen arteko interkonexioa eta 
paperean zein elektronikoki, erregistroen gaiekin laguntzen duten bulegoetan zein 
erregistro elektronikoetan aurkezteko prozedurak. 

Azaldutakoarekin bat etorriz, Administrazio elektronikoaren otsailaren 21eko 
21/2012 Dekretuaren 21. artikuluak EAEko administrazioaren erregistro 
elektronikoa sortzen du egoitza elektronikoan sartzen den atal gisa, bitarteko 
elektroniko bidez bidaltzen diren komunikazioak, eskaerak eta idazkiak jasotzeko 
eta bidaltzeko.

Zehazki, Administrazio Elektronikoaren Dekretuaren 22. artikuluak dio honako 
dokumentu hauek onartuko direla aipatutako erregistro elektronikoan: 

- “a) Egoitza Elektronikoan zehazturik dauden zerbitzu, prozedura eta 
izapideei buruzko eredu elektronikoak edo inprimakiak.

- b) Euskal Autonomia Erkidegoko herri-administrazioko edozein organori 
zuzendutako beste edozein agiri elektroniko..”

Hortaz, salbu eta kontrako arau-xedapenik badago, ez dago eragozpenik etxebizitza 
birgaitzeko dirulaguntzak aitortzeko eskaerak erregistro elektroniko orokorraren 
bidez formalizatzeko. 

Hori gorabehera, Arabako Etxebizitza Lurralde Ordezkaritzak erabaki zuen 
izapidetzea a limine ukatzea, uste baitu EAEko administrazio publikoak jadanik 
baduela formulario normalizatu bat edo izapidetze elektroniko espezifiko bat, bai 
eta dirulaguntzen eskaera aurkezteko bitarteko egokirik ere. 

Jarduketa arrazoitze aldera, argudiatu zuen egoitza elektronikoak berak baduela 
abisu bat, izapideen katalogoan prozedura elektroniko espezifikoa edo formulario 
normalizatua duen edozein idazki ukatzeko erabakiaren berri ematen duena. 

Arartekoak ikusi du abisu horrek ez duela inolako arau-manurik behar bezala 
egiaztatzeko aukera ematen duenik. Eusko Jaurlaritzaren Lurralde Plangintza, 
Etxebizitza eta Garraio Sailak ere ez du inolako informaziorik eman horri buruz. 

5. Horregatik guztiagatik, Arartekoaren iritziz, Arabako Etxebizitza Lurralde 
Ordezkaritzaren Birgaitzeko Zerbitzuak etxebizitza bat birgaitzeko dirulaguntza 
baten eskaera a limine ukatu izanak soilik erregistro elektroniko orokorraren bidez 
aurkezteagatik ez du inolako arau-babesik.

Arartekoak badaki Administrazio Prozedura Erkidearen Legearen 16.8 artikuluak 
jasotzen duela ez direla erregistroan aurkeztutzat hartuko dokumentuak eta 
informazioa, zeinen araubide bereziak ezartzen baitu beste bide batetik aurkeztu 
behar direla. 

Halaber, Sektore publikoak bitarteko elektronikoen bidez jarduteko eta 
funtzionatzeko Erregelamendua onartzen duen martxoaren 30eko 203/2021 Errege 
Dekretuaren 37.4 artikuluak Administrazio Prozedura Erkidearen Legearen 
16.8 artikuluan ezarritakoa berresten du, eta honako hau gaineratzen du: prozedura 
izapidetzeko eskumena duen organoak inguruabar hori interesdunari jakinaraziko 
dio eta aplika daitekeen legediaren eskakizunen berri emango dio. 

Hala ere, Arabako Etxebizitza Lurralde Ordezkaritzak bidalitako informazioa ikusita, 
Arartekoak ez du balizko berezitasunik antzeman etxebizitza birgaitzeko 
dirulaguntzen izapidetzean.

Logikoki, une horretan aplika zitekeen 2006ko abenduaren 29ko Aginduak ere ez 
zuen beharrik ikusi gai horretako eskaerak inolako bitarteko espezifikoren bidez 
formalizatzeko.  

Are gehiago, Euskal Autonomia Erkidegoko Administrazio Orokorraren eta bere 
erakunde autonomiadunen erregistroen sorrera, antolaketa eta funtzionamenduari 
buruzko apirilaren 29ko 72/2008 Dekretuak, oraindik indarrean dagoenak, ez du 
inon aipatzen prozedura elektroniko espezifikorik edota bitarteko egokirik, eskaera 
bat era zehatz batean eta bitarteko zehatz baten bidez formalizatzea eskatzen 
duenik.   

Arartekoaren ustez, ebazpen-organoak aipatutako prozedura egoitza 
elektronikoaren izapideen katalogoan sartzea erabaki izanak ez du eragozten, araudi 
espezifiko baten faltan, interesdunek eskaerak erregistro elektroniko orokorraren 
bidez aurkeztu ahal izatea. 

Horri guztiari gaineratu behar zaio alegatutako berezitasuna zalantzan jartzea, 
aurrez aurre formalizatu baitaiteke edozein postetxetan, Administrazio Prozedura 
Erkidearen Legearen 16.4 artikuluan ezarritakoaren arabera.

Aurretik azaldutakoarekin kontrajarrita, Arartekoak uste du badagoela prozedurarik, 
beren izaera bereziagatik, dokumentuak legez ezarritako moduan aurkeztea 
eskatzen dutenik. Are gehiago, legez justifika daiteke berezitasun horrengatik 
bitarteko jakin bat erabiltzea. Hartu adibide gisa sektore publikoko kontrataziorako 
plataformen ingurune teknologikoa; izan ere, plataforma horiek sarbide bakar gisa 
erabiltzen dira, bermatzeko, beste alderdi batzuen artean, proposamenak ireki arte 
sekretuan mantentzeko printzipioa.   

Horrenbestez, aurretik azaldutakoagatik, Arartekoak ez du ikusten etxebizitza 
birgaitzeko dirulaguntzek aurkezteko bitarteko espezifiko bat behar dutenik. 
Gainera, ez du ikusten horri buruzko araurik edota Arabako Etxebizitza Lurralde 
Ordezkaritzak emandako argudio juridikorik dagoenik. 

6. Azken batean, kexa-espediente hau izapidetu ondoren, Arartekoak egiaztatu du 
kexagileak une horretan eskaera aurkezteko gaitutako eredu espezifikoa baliatu 
zuela Administrazio Prozedura Erkidearen Legearen 66.6 artikuluan ezarritakoaren 
arabera.

Halaber, eskaerarekin batera pertsona fisikoen errentaren gaineko zergaren 
egiaztagiria aurkeztu zuen, bai eta lan-bizitza jasotzen zuen beste bat, diru-sarrerak 
bermatzeko errenta jasotzeari zegokiona eta errolda-agiria ere.

Era berean, erregistro elektroniko orokorraren bidez aurkeztean egiaztagiri bat bidali 
zioten, dokumentazioa aurkeztu izana frogatu zuena eta administrazio-espediente 
bat hastea eragin zuena. 

Aurretik azaldutako guztia gorabehera, Arabako Etxebizitza Lurralde Ordezkaritzak 
erabaki zuen eskaeraren izapidetzea a limine ukatzea, uste izan baitzuen izapidetze 
elektroniko espezifiko baten menpe egon behar zuela eta horretarako bitarteko 
egokia erabili behar zela.  

Arartekoak ez du uste eskaera izapidetu gabe ukatzeak inolako arau-xedapenen 
babesik duenik. Era berean, ez da behar bezala egiaztatu Arabako Etxebizitza 
Lurralde Ordezkaritzak alegatutako prozeduraren balizko berezitasuna. 

Hortaz, Arartekoak ez du uste eragozpenik zegoenik etxebizitza birgaitzeko 
dirulaguntza aitortzeko eskaera, erregistro elektroniko orokorraren bidez 
aurkeztutakoa, izapidetzeko onartzeko eta Arabako Etxebizitza Lurralde 
Ordezkaritzak behar bezala antolatzeko eta bideratzeko. 

Hori guztia dela eta, otsailaren 27ko 3/1985 Legeak (erakunde hau sortu eta 
arautzekoak) 11.b) artikuluan ezarritakoaren arabera, Arartekoak honako gomendio 
hau egiten du:

GOMENDIOA

Azaldutako guztiagatik, Eusko Jaurlaritzaren Lurralde Plangintza, Etxebizitza eta 
Garraio Sailak berrikus dezala etxebizitza birgaitzeko dirulaguntza bat aitortzeko 
eskaera izapidetzea a limine ukatzeko erabakia. 

Horrenbestez, eskaera onartu dezala eta kexagileak formalizatutako eskaerak behar 
duen izapidetzea sustatu dezala.  

Nolanahi ere, Arartekoak uste du beharrezkoa dela Eusko Jaurlaritzaren Lurralde 
Plangintza, Etxebizitza eta Garraio Sailak behar bezalako neurri teknikoak eta 
pertsonalak hartzea bermatzeko birgaitze-, irisgarritasun- eta energia-efizientzia 
gaietan dirulaguntzak aitortzeko eskaerak behar bezala izapidetzen direla. 

 


